
OʻZBEKISTONDA LIZING XIZMATLARI KOʻRSATISH 

JARAYONLARINI TAKOMILLASHTIRISH 

Хolov Bahodir Oʻktamovich 

MOGO LEND хorijiy lizing korхonasi 

hududiy filiallar dеpartamеnti dirеktori, 

TDIU, mustaqil tadqiqotchisi 

Annotatsiya 

Mazkur maqolada Oʻzbekistonda lizing xizmatlari koʻrsatishning oʻziga xos 

xususiyatlari yoritilib, unga doir nazariy qarashlar keltirilgan, lizing xizmatlarini 

hisoblash usullari bayon etilgan hamda takomillashtirish boʻyicha takliflar berilgan. 

Kalit soʻzlar: lizing, ijara, kredit, lizing toʻlovlari, foiz stavkasi, lizing stavkasi, 

lizing tadbirkorligi, sugʻurta toʻlovlari, kredit uchun foiz, kredit hajmi, vositachilik 

xarajatlari, boshqa qoʻshimcha xarajatlar, lizing xizmatlarini takomillashtirish. 

Аннотация 

В данной статье рассматриваются особенности предоставления 

лизинговых услуг в Республике Узбекистан, приведены теоретические 

подходы к лизингу, изложены методы расчёта лизинговых платежей, а также 

даны предложения по совершенствованию процессов предоставления 

лизинговых услуг. 

Ключевые слова: лизинг, аренда, кредит, лизинговые платежи, 

процентная ставка, лизинговая ставка, лизинговое предпринимательство, 

страховые взносы, процент по кредиту, объём кредита, посреднические 

расходы, прочие дополнительные расходы, совершенствование лизинговых 

услуг. 

Abstract 

This article explores the specific characteristics of leasing services in the 

Republic of Uzbekistan. It presents theoretical perspectives on leasing, outlines 

methods for calculating lease payments, and offers recommendations for improving 

the process of providing leasing services. 

Keywords: leasing, rental, credit, lease payments, interest rate, leasing rate, 

leasing entrepreneurship, insurance payments, loan interest, loan amount, 

intermediary costs, other additional expenses, improvement of leasing services. 

KIRISH 

Oʻzbekistonda iqtisodiy islohotlarni amalga oshirish jarayonida turli xil 

moliyaviy xizmatlarni rivojlantirishga keng eʼtibor qaratilmoqda. Oʻzbekiston 

Respublikasi Prezidentining 2023-yil 11-sentyabrdagi PF-158-son Farmoni bilan 

tasdiqlangan “Oʻzbekiston – 2030” strategiyasida[1] “Hududlarda xizmat koʻrsatish 

va servis sohalarini rivojlantirish orqali xizmat koʻrsatish hajmini 3 baravarga 

oshirish” vazifasi qoʻyildi. Mamlakatda keyingi yillarda jadallik bilan rivojlanib 

borayotgan ana shunday moliyaviy xizmat turlaridan biri lizing xizmatlari 

hisoblanadi. 



№ 12-SON DEKABR, 2025-YIL  

  

WWW.MARKETINGJOURNAL.UZ  101 

 

   ILMIY, AMALIY VA OMMABOP JURNAL 

 

Mamlakat amalga oshirilgan islohotlarga qaramay, lizing rivojlanishining shakl 

va yoʻllari asta sekin shakllanmoqda. Biroq iqtisodiyot inqirozga uchragan, koʻplab 

korxonalar yirik moliyaviy vositalarni ishlab chiqarish jarayoniga, texnikalarni 

yangilashga kirita olmayotgan bir holat ishlab chiqarish sohasini rivojlantirish va 

mamlakatdagi barcha mulkchilik shaklidagi, birinchi navbatda, innovatsion 

tadbirkorlik bilan band boʻlgan ishlab chiqaruvchilarni qoʻllab-quvvatlash uchun 

katta miqdordagi mablagʻlarni, jumladan, xususiy investitsiyalarni jalb qilishga 

imkon beruvchi lizingning rolini oshirish zaruratini talab qiladi. 

Istalgan tarmoqda lizing tadbirkorligining muvaffaqiyatga erishishi koʻp 

jihatdan uning mazmuni va oʻziga xos xususiyatlarini yaxshi bilish hamda ushbu 

mexanizmdan unumli foydalanishga bogʻliq boʻladi. Shu munosabat bilan lizingning 

mohiyati, uning tabiati va salohiyati, vazifalari va tashkiliy shakllari nimadan iborat 

ekanligini aniqlash dolzarb ahamiyat kasb etadi. 

ADABIYOTLAR SHARHI 

Lizingning mohiyatini toʻgʻri tushunish, uning tabiatini, mazmunini va 

zamonaviy bozor munosabatlarida bajaradigan vazifalarini har tomonlama oʻrganish 

milliy iqtisodiyotda uni keng ommalashtirish va rivojlantirish uchun huquqiy, 

iqtisodiy va boshqa shart-sharoitlarni yaratish imkonini beradi. 

Bizga maʼlumki, “lizing” iborasi inglizcha “lease” feʼlidan kelib chiqqan boʻlib, 

mulkni ijaraga berish yoki ijaraga olishni bildiradi. Baʼzi manbalarda lizing 

deyilganda mashina, uskuna, transport vositalari va ishlab chiqarish ahamiyatiga ega 

boʻlgan boshqa koʻchar mulkni uzoq muddatli ijaraga olishni tushunish kerak, deb 

taʼkidlanadi[2]. 

Taʼkidlash joizki, oxirgi 10 yil davomida chop etilgan iqtisodiy adabiyotlarda 

“lizing – shunchaki ijara toʻgʻrisidagi kengaytirilgan shartnoma” yoki “lizing – 

ijaraning kreditga yaqinlashgan oʻziga xos koʻrinishi”, yoxud “butun ijara muddati 

davomida ijarachining mulkchilik huquqi saqlanib qoladigan ijara shartnomasi” 

degan fikrlar uchraydi. 

Bunday fikrlarda eng avvalo lizingning maqsadi, birinchidan, ijaraga 

beruvchining mulkchilik huquqi saqlanib qolishi, ikkinchidan, lizing mol-mulkini 

qoʻlga kirituvchi tomon, uchinchidan, ijara va kreditning oʻzaro uygʻunlashgan 

munosabatlari qayd etilgan. Shu bilan birga, bu taʼriflarda tadbirkorlik faoliyatini 

moliyalashtirishning alohida usuli boʻlgan lizingning iqtisodiy tabiati va mazmuni 

aks etmaydi. 

Xorijiy adabiyotlarda lizingning boshqa taʼriflari ham uchraydi. Jumladan, 

ayrim iqtisodchilar “lizing koʻchar va koʻchmas texnikalarni ijarachiga sotib olish 

imkoniyatini beradigan hamda uni ijaraga olish shartnomasini koʻzda tutadigan 

professional kreditlashning bir turidir”, deb talqin etishadi [3]. 

Ilmiy adabiyotlarda ayrim mualliflar lizingni uzoq muddatli ijara deb bilib, 

ijarachining ijaraga olingan mol-mulkini opsion boʻyicha sotib olish mumkinligi 

kabi huquqiy munosabatlar mavjudligini taʼkidlaydilar [4]. 

Uygʻonish davri Oʻrta Osiyo allomalaridan Forobiy, Ibn Sino, Beruniy, Yusuf 

Xos Hojib, Amir Temur, Ulugʻbek va Navoiylarning koʻpgina asarlarida ham islom 

iqtisodiy gʻoyalari, bevosita mulk va mulkiy munosabatlar, ijara va sodda boʻlsa-da, 

oʻsha zamonga xos boʻlgan lizing munosabatlari yoritib oʻtilgan. 

Baʼzi nashrlarda lizing va ijara tushunchalari oʻrtasiga tenglik belgisi qoʻyiladi 

va lizing yer uchastkasi, bino, inshoot, asbob-uskunalardan, odatda, renta shaklidagi 

toʻlov evaziga foydalanish yoki ularni qarzga olish huquqini berish tarzidagi “shakl” 

deb taʼriflanadi. Fikrimizcha, ushbu tarzdagi taʼrif lizingning iqtisodiy tabiatini ochib 

bermaydi, unda faqat foydalanish huquqi va haq toʻlash majburiyati aks etadi va 

iqtisodiy munosabatlar nuqtai nazaridan lizingning mohiyati hamda uning negizida 

yotuvchi lizing munosabatlari toʻliq yoritilmaydi. 

Lizingning mohiyatini yoritish uchun chet el amaliyotida lizing 

munosabatlarining shakllanish asoslariga, unga taʼsir etib kelgan asosiy omillarga 

eʼtibor qaratish lozim. Rivojlangan mamlakatlarda lizing munosabatlarining 

namoyon boʻlishini asoslash va uni iqtisodiyotga joriy etilishining noanʼanaviy 

usullari bilan moliyaviy manbalarni izlash alohida ahamiyat kasb etib kelmoqda. 

Ayrim manbalarda “lizing – muayyan tovarga boʻlgan mulkchilik huquqini 

uchinchi shaxs uchun sotib olib, uni qisqa, oʻrta yoki uzoq muddatli davrga ijaraga 

beradigan ixtisoslashgan lizing kompaniyasi vositachiligida asosiy fondlarga kapital 

qoʻyilishini moliyalashtirishning oʻziga xos shaklidir” [5], deb taʼrif berilgan. Ammo 

lizingning ushbu taʼrifida, birinchidan, lizing moliyalashtirishning oʻziga xos shakli 

deb taʼkidlangan boʻlsa, ikkinchidan, vositachi uchinchi shaxs uchun mulkchilik 

huquqini qoʻlga kiritadi, deb, uchinchidan esa ijara munosabatlari mavjudligi eʼtirof 

etilgan. 

Lizing tadbirkorlik faoliyatining rivojlanishi va raqobatning kuchayishi 

natijasida paydo boʻlgan. Tadbirkorlik faoliyati uchun investitsiya resurslarini 

qidirib topish yoki mulkni qoʻlga kiritish, unga egalik qilish hamda undan 

foydalanish huquqini olishning boshqa usullariga nisbatan lizingning u yoki bu 

afzalliklari turli huquqiy va iqtisodiy makonlarda turlicha namoyon boʻladi. Yaʼni, 

lizing mol-mulkidan tadbirkorlik maqsadlarida foydalanish imkoniyatini olish 

vositasi sifatida lizingdan koʻriladigan manfaatlar yoki zararlar, uning afzalliklari 

yoki kamchiliklari iqtisodiy, shu jumladan, huquqiy va moliyaviy munosabatlarning 

darajasi bilan belgilanadi [6]. 

Baʼzi tarjima nashrlarida lizing ijarani moliyalashtirish deb hisoblanadi va 

lizing usulida moliyalashtirish bankning texnika yoki mashinalarni sotib olib, ularni 

oʻz mijozlariga ijaraga berishini nazarda tutadi, deb taʼkidlanadi [7]. 

Aslida bank mulkchilik huquqini sotib olmaydi, balki kredit beradi, toʻgʻrirogʻi, 

ijarachining ijara munosabatlari vositasida va lizing shartnomalarida koʻrsatilgan 

muddatlarda mol-mulkni qoʻlga kiritish niyatidagi boʻlgʻusi huquqini kreditlaydi. 

Shuni ham taʼkidlash kerakki, lizing texnologiyalar va texnikalarni sotib olish hamda 

samarali qoʻllash uchun lizing beruvchi va lizing oluvchilarning oʻzaro maqbul 

kredit munosabatlariga kirishish shaklidir. 

Oʻzbekiston Respublikasining “Lizing toʻgʻrisida”gi qonunida lizing ijara 

munosabatlarining alohida turi boʻlib, unda bir taraf (lizing beruvchi) ikkinchi 

tarafning (lizing oluvchining) topshirigʻiga binoan uchinchi tarafdan (sotuvchidan) 

haq evaziga egalik qilish va foydalanish uchun lizing shartnomasida belgilangan 

shartlarda unga berib qoʻyish maqsadida mol-mulkni (lizing obyektini) oladi, deb 

belgilangan [8]. 

Iqtisodiy adabiyotlarda eʼtirof etilishicha, rivojlangan mamlakatlarda 

iqtisodiyotni modernizatsiya qilish, uni inqiroz sharoitidan chiqarish va barqaror 

rivojlanishini taʼminlashda lizing muhim oʻrin egallagan [9]. 

METODOLOGIYA 

Lizing toʻlovlari tarkibiga lizing beruvchi tomonidan lizing shartnomasi 

shartlariga muvofiq lizing obyektini sugʻurtalashga toʻlangan sugʻurta toʻlovlari ham 

kiritiladi va uni quyidagi formula bilan izohlash mumkin: 

𝐿𝑇 = 𝐴𝐴 + 𝐾𝐹 + 𝑉𝑋 − 𝑄𝑋 + 𝑆𝑇                (1) 

bu yerda: 

• 𝐿𝑇 - jami lizing toʻlovlari; 

• 𝐴𝐴 - lizing beruvchiga toʻlash uchun hisoblanadigan amortizatsiya ajratmalari; 

• 𝐾𝐹 - kredit mablagʻlari uchun toʻlanadigan foizlar yoki lizing stavkasi; 

• 𝑉𝑋 - lizing beruvchiga lizing obyektini sotish bilan bogʻliq vositachilik 

xarajatlari; 

• 𝑄𝑋 - lizing beruvchiga lizing obyektini yetkazib berish boʻyicha qilingan, 

qoʻshimcha xarajatlar; 

• 𝑆𝑇 - sugʻurta toʻlovlari. 

Lizing toʻlovining asosiy qismini amortizatsiya ajratmalari tashkil etadi. 

Amortizatsiya ajratmalari foydalanilayotgan lizing obyektining jismonan va maʼnaviy 

eskirishi natijasida yoʻqotilgan qiymatni qoplovchi asosiy manba hisoblanadi. 

Amaliyotda amortizatsiya ajratmasi summasi quyidagicha hisoblanadi: 

𝐴𝐴 =
𝐵𝑄∗𝑁

100%
                                                            (2) 

bu yerda: 

• 𝐵𝑄 - lizing obyektining balans qiymati; 

• 𝑁 - amortizatsiya ajratmalari normasi (eskirish koeffitsiyenti); 

Lizing stavkasi lizing beruvchi tomonidan ijaraga olingan mulkdan 

foydalanganligi uchun toʻlanadigan haq boʻlib, u lizing beruvchining daromadi 

hisoblanadi. Lizing stavkasining mazmuni qarzga olingan mablagʻlar (ssudalar) uchun 

toʻlanadigan foizlar bilan bir xildir. Shu sababli uning summasi foydalanilgan kredit 

uchun foiz (𝐾𝐹) hisoblash tartibiga monand ravishda aniqlanadi: 

𝐾𝐹 =
𝐾𝐻∗𝐹𝑆

100%
                                                            (3) 

bu yerda: 

• 𝐾𝐻 - kredit hajmi; 
• 𝐹𝑆 - foiz stavkasi darajasi. 

Maʼlumki, lizing beruvchi – lizing kompaniyalari yoki banklar lizing obyektini 

sotib olish bilan bogʻliq marketing, transport va xodimlarga ish haqi toʻlash kabi 

xarajatlarni amalga oshiradi. Ushbu xarajatlar vositachilik xarajatlari boʻlib, u lizing 

toʻlovlarining tarkibiy qismi hisoblanadi. Ushbu xarajatlar lizing beruvchiga lizing 

oluvchi tomonidan toʻlanadigan xizmat koʻrsatish mukofoti ham deyiladi. Vositachilik 

xarajatlarining miqdori quyidagicha aniqlanadi: 

𝑉𝑋 =
𝐾𝐻∗𝑉𝑆

100%
                                                              (4) 

bu yerda: 

• 𝐾𝐻 - kredit hajmi; 
• 𝑉𝑆 - vositachilik xarajatlari yillik stavkasi. 

Bundan tashqari, lizing beruvchi lizing obyektini saqlash, uni lizing oluvchiga 

yetkazib berish, oʻrnatish va ishlab chiqarishga joriy etish boʻyicha xodimlarni 

oʻrgatish va turli maslahatlar berish kabi qoʻshimcha xarajatlar qiladi. Qoʻshimcha 

xarajatlar oʻz ichiga quyidagilarni oladi: 

      𝑄𝑋 = 𝑆𝑋 + 𝐾𝑋 + 𝑅𝑋 + 𝐵𝑋                                    (5) 

bu yerda: 

• 𝑆𝑋 - xizmat safari xarajatlari; 

• 𝐾𝑋 - koʻrsatilgan xizmatlar boʻyicha xarajatlar; 

• 𝑅𝑋 -reklama xarajatlari; 

• 𝐵𝑋 - boshqa xarajatlar. 

TAHLIL VA NATIJALAR 

Masalan, 2024-yilda MOGO LEND хorijiy lizing korхonasi tomonidan biror 

shaxsga balans qiymati 10000 ming soʻmlik avtomashina 5 yil muddatga lizingga 

berilgan boʻlsin. Agar avtomashinaning yillik eskirish koeffitsiyenti 20% ekanligi 

inobatga olinsa, amortizatsiya summasi yiliga 2000 ming soʻmga teng boʻladi (10000 

x 0,20=2000). 

𝐾𝐻 – kredit hajmi lizingga berilgan avtomashinaning balans qiymatiga, yaʼni 

10000 ming soʻmga teng boʻladi. Agar bank kreditlari boʻyicha qaror topgan oʻrtacha 

foiz stavkasi darajasi (𝐹𝑆) 10% ga teng boʻlsa, lizing stavkasi summasi besh yilga 

5000 ming soʻmga teng boʻladi (10000 x 0,1 =1000; 1000 x 5= 5000). 

Vositachilik stavkasi darajasi (𝑉𝑆) yillik 0,2% ga teng boʻlsa, vositachilik 

xarajatlarining yillik summasi 20 ming soʻmga teng boʻladi (10000 x 0,002 =20 ming 

soʻm; 5 yil uchun 20 *5 =100 ming soʻm). 

Agar 𝑄𝑋 – qoʻshimcha xarajatlar summasi 80 ming soʻmni tashkil etgan boʻlsa, 

yuqoridagi misol boʻyicha jami lizing toʻlovlari summasi 15180 ming soʻmga teng 

boʻladi (10000+5000+100+80=15180). 

Lizing toʻlovlarining muddati tomonlarning kelishuviga muvofiq maʼlum 

davrlarga boʻlinishi, odatda, har oyga, har chorakka va yilga boʻlib oʻrnatilishi 

mumkin. Lizing toʻlovlari summasi shartnomada belgilangan har bir ayrim davr uchun 

quyidagicha topiladi: 

• yillik toʻlovlar uchun - (𝐿𝑇 ÷ 𝑇); 

• choraklik toʻlovlar uchun - ((𝐿𝑇 ÷ 𝑇) ÷ 4); 

• oylik toʻlovlar uchun - ((𝐿𝑇 ÷ 𝑇) ÷ 12). 

Yuqoridagi misolda topilgan jami lizing toʻlovi summasi davrlar boʻyicha 

quyidagicha topiladi: 

• yillik toʻlovlar uchun – (15180 ÷ 5) = 3036 ming soʻm; 

• choraklik toʻlovlar uchun – ((15180 ÷5) ÷4) = 759 ming soʻm; 

• oylik toʻlovlar uchun – ((15180 ÷ 5) ÷ 12) =253 ming soʻm. 

XULOSA VA TAKLIFLAR 

Bugungi kun amaldagi meʼyoriy hujjatlarga asosan lizing oluvchi lizing 

toʻlovlarini amalga oshirayotganida, uning amortizatsiya ajratmalariga, foizlarga, 

vositachilik va qoʻshimcha toʻlovlarga alohida ajratib koʻrsatgan holdagi yoyilmasini 

ilova qilishi shart. 

Lizing toʻlovlari kelib tushganidan keyin lizing kompaniyasi uning yoyilmasiga 

mos ravishda buxgalterlik oʻtkazmalarini amalga oshiradi: amortizatsiya ajratmalari 

lizing hisobi yuritiladigan ssuda hisob varagʻining kreditiga oʻtkazish orqali kreditni 

toʻlashga yoʻnaltiriladi, lizing uchun foiz, vositachilik haqi va boshqa toʻlovlar bank 

daromadiga qoʻshiladi. 

Yuqoridagilardan kelib chiqqan holda mamlakatimizda lizing xizmatlari 

koʻrsatish jarayonlarini takomillashtirish uchun bizning fikrimizcha quyidagi chora-

tadbirlarni amalga oshirish lozim: 

- lizing toʻlovlarini tomonlar kelishuviga muvofiq tuzilgan va lizing 

shartnomasining ajralmas qismi hisoblanadigan maxsus  jadvalga muvofiq amalga 

oshirilishini yoʻlga qoʻyish kerak;  

- mamlakatimizda lizing toʻlovlarining xalqaro andozalar boʻyicha buxgalteriya 

hisobini yuritish qoidalariga toʻliq amal qilish kerak; 

- bugungi kunda xalqaro lizing amaliyotida lizing toʻlovlarini hisoblash 

usullarini buxgalteriya hisobida aks ettirish lozim;  

- lizing xizmatlari koʻrsatish jarayoniga lizingga oluvchilarning manfaatlarini 

birinchi oʻringa qoʻyadigan tizimga oʻtishimiz lozim; 

- lizing tashkilotlari ishlab chiqarilgan mahsulotlarni lizing orqali sotishda 

“savdoga koʻmak” (sales-aid) lizing xizmatlari tizimiga oʻtishi zarur va boshqalar.  

